პროექტი
საქართველოს მთავრობის
დადგენილება №____
,,___“ ,,______________“ 2020 წ.
ქ. თბილისი
„იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილებაში ცვლილების შეტანის თაობაზე
მუხლი 1
„ნორმატიული აქტების შესახებ“ საქართველოს ორგანული კანონის მე-20 მუხლის მე-4 პუნქტის შესაბამისად, „იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილებაში (www.matsne.gov.ge, 23/05/2020, 470230000.10.003.022034) შეტანილ იქნეს ცვლილება და დადგენილებით დამტკიცებული „იზოლაციისა და კარანტინის წესების“ 
1. მე-6 მუხლს დაემატოს შემდეგი შინაარსის მე-9 და მე-10 პუნქტები:
,,9. ამავე მუხლის პირველი პუნქტით ნებადართული ეკონომიკური საქმიანობის განხორციელებისას, დაფიქსირებული ახალი კორონავირუსის (COVID-19) ან/და „სამუშაო ადგილებზე ახალი კორონავირუსის (COVID-19) გავრცელების თავიდან აცილების მიზნით რეკომენდაციების დამტკიცების თაობაზე“ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის ბრძანების მოთხოვნების კრიტიკული შეუსაბამობის გამოვლენის შემთხვევაში, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს შრომის პირობების ინსპექტირების დეპარტამენტი უფლებამოსილია შეაჩეროს ეკონომიკური საქმიანობის პროცესი.
10. ეკონომიკურის საქმიანობის შეჩერების საფუძვლების აღმოფხვრის, კერძოდ, ეპიდემიოლოგიური კვლევის დასრულების ან/და დარღვევების გამოსწორების შემთხვევაში, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის 2020 წლის 6 ივნისის №01-56/ნ ბრძანებით განსაზღვრული პროცედურების დაცვით, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს შრომის პირობების ინსპექტირების დეპარტამენტი უფლებამოსილია იმსჯელოს ეკონომიკური საქმიანობის განახლების თაობაზე.“
2. მე-9 მუხლს დაემატოს შემდეგი შინაარსის 41 პუნქტი:
,,41. საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს რეკომენდაციების აღსრულების თაობაზე, დამსაქმებელთა და დასაქმებულთა ცნობიერების ამაღლების მიზნით, შრომის პირობების ინსპექტირების დეპარტამენტი უშუალოდ ან/და ამავე მუხლით გათვალისწინებული საზედამხედველო/სახელმწიფო უწყებებს  დახმარებით უფლებამოსილია განახორციელოს შესაბამისი ღონიძიებები.“
მუხლი 2
დადგენილება ამოქმედდეს გამოქვეყნებისთანავე.

განმარტებითი ბარათი
,,იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილებაში ცვლილების შეტანის თაობაზე“  საქართველოს მთავრობის დადგენილების პროექტზე“

ინფორმაცია პროექტის შესახებ
„იზოლაციისა და კარანტინის წესების დამტკიცების შესახებ“ საქართველოს მთავრობის  2020 წლის 23 მაისის №322 დადგენილებაში ცვლილების შეტანა განპირობებულია იმ გარემოებით, რომ ახალი კორონავირუსით (SARS-CoV-2) გამოწვეული ინფექციის (COVID-19) გავრცელების პრევენციის მიზნით, მაკონტროლებელი ორგანოსთვის მინიჭებულ იქნას უფრო ქმედითი მექანიზმები, ეკონომიკური საქმიანობის შეჩერებისა და დამსაქმებელთა/დასაქმებულთა ცნობიერების ამაღლების/ინფორმირების კუთხით.
ამრიგად, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს შრომის პირობების ინსპექტირების დეპარტამენტს (შემდგომში - ,,შრომის პირობების ინსპექტირების დეპარტამენტი“) ენიჭება უფლებამოსილება შეაჩეროს ნებისმიერი სუბიექტის ეკონომიკური საქმიანობა ახალი კორონავირუსის დაფიქსირების, ასევე, სამუშაო ადგილებზე ახალი კორონავირუსის (COVID-19) გავრცელების თავიდან აცილების მიზნით დამტკიცებული სავალდებულო რეკომენდაციების კრიტიკული შეუსაბამობის შემთხვევაში. ხსენებულთან დაკავშირებით, ეპიდემიოლოგიური კვლევის დასრულებისა ან/და დარღვევების გამოსწორებისას, შრომის პირობების ინსპექტირების დეპარტამენტი უფლებამოსილია, იმსჯელოს ეკონომიკური საქმიანობის გახსნის მიზანშეწონილობაზე.
ამასთან, შრომის პირობების ინსპექტირების დეპარტამენტი უშუალოდ ან სხვა საზედამხედველო/სახელმწიფო უწყებების დახმარებით, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს რეკომენდაციების აღსრულების თაობაზე, დამსაქმებლებისა და დასაქმებულების ცნობიერების ამაღლების მიზნით, იძენს უფლებამოსილებას განახორციელოს შესაბამისი ღონისძიებები.

ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური შედეგების გაანგარიშება
პროექტის მიღება არ არის დაკავშირებული ფინანსურ ხარჯებთან.

პროექტის მოსალოდნელი შედეგები
პროექტის მიღების შედეგად მაკონტროლებელ ორგანოებს უფართოვდებათ ახალ კორონავირუსთან დაკავშირებით, პრევენციული მექანიზმების არეალი.

პროექტის განხორციელების ვადები
დადგენილება ამოქმედდება გამოქვეყნებისთანავე.

პროექტის ავტორი და წარმდგენი
პროექტის ავტორი და წარმდგენია _______.

